У гонар таленавітага земляка
На Случчыне прайшлі мерапрыемствы да 113-годдзя з дня нараджэння Васіля Віткі
Майскія Віткаўскія чытанні - заўсёды знакавая падзея ў культурным жыцці Случчыны. У гэтым годзе яны прайшлі ў 17-ы раз. Як заўсёды, цікава, маштабна, займальна. Удзел у іх прынялі навучэнцы школ, выхаванцы дзіцячых садоў, аматары прыгожага слова.

Супрацоўнікі Слуцкай раённай цэнтральнай бібліятэкі напрацягу чатырох дзён знаёмілі з творчасцю знакамітага земляка. Прайшлі і сустрэчы з аўтарамі-сучаснікамі.

Адметнасцю правядзення чытанняў у гэтым годзе стаў удзел у іх супрацоўнікаў адразу двух выдавецкіх дамоў - «Звязда» і «Адукацыя і выхаванне».

Падчас адкрыцця XVII Майскіх Віткаўскіх чытанняў «Навек ён злучаны са Случчынай» адбылася літаратурная вандроўка па творах Іны Фраловай «Дзяцінства - лепшы свет». Член саюза пісьменнікаў Беларусі і Расіі Іна Фралова пазнаёміла юных случчан са сваімі творамі і прапанавала ім паразважаць пра працэс выхаду ў свет кнігі. Школьнікі разам з пісьменніцай стварылі добрую казку і зрабілі паэтычную зарадку, за што атрымалі падарункі.

Шмат яркіх уражанняў вучням падарыла і творчая сустрэча з лаўрэатам літаратурнай прэміі імя Васіля Віткі часопіса «Вясёлка» Уладзімірам Мазго,які,дарэчы, быў удзельнікам першых і чацвёртых Майскіх Віткаўскіх чытанняў. Уладзімір Мінавіч расказваў пра сябе, сваю літаратурную дзейнасць, пазнаёміў дзяўчынак і хлопчыкаў з новымі кнігамі. Юныя чытачы з цікавасцю слухалі вершы, адгадвалі загадкі, шарады, анаграмы.

У дзіцячым аддзеле Слуцкай раённай цэнтральнай бібліятэкі для выхаванцаў дзіцячага сада №11 прайшло каменціраванае чытанне «Вавёрка, яе гора і іншыя...». Маленькія госці бібліятэкі пазнаеміліся з творчасцю Васіля Віткі. Спадабалася ім тэатральная пастаноўка «Доктар Нос».

У гэты ж дзень прайшла і творчая сустрэча з рэдакцыйнай калегіяй часопіса «Вясёлка» выдавецтва «Адукацыя і выхаванне» «Вясёлка»! Роднай мовы ты крынічка». Прысутныя даведаліся пра гісторыю стварэння першага беларускамоўнага часопіса для дзяцей «Вясёлка», галоўным рэдактарам якога быў наш зямляк Васіль Вітка. Справу яго працягваюць вядомыя беларускія пісьменнікі, паэты, мастакі. Дзеці ўспомнілі творы, якія яны прачыталі за апошні час, чыталі вершы, якія друкуюцца ў часопісе. За актыўныя адказы на пытанні віктарыны, загадкі атрымалі падарункі.

У гэтым годзе ў рамках XVII Майскіх Віткаўскіх чытанняў у скверы па вуліцы Васіля Віткі прайшла гадзіна ўшанавання пісьменніка-земляка «Навек ён злучаны са Случчынай». На мерапрыемства былі запрошаны вучні чацвёртых класаў сярэдняй школы № 11. Напрыканцы сустрэчы яе ўдзельнікі пасадзілі кусты бэзу на пляцоўцы сквера.

Да мерапрыемстваў, якія прайшлі ў цэнтральнай бібліятэцы, далучыліся і навучэнцы Акцябрскай базавай школы імя Васіля Віткі.
Васіль Вітка - беларускі літаратурны крытык, паэт, перакладчык, публіцыст, празаік, драматург, педагог, класік беларускай дзіцячай літаратуры. Заслужаны дзеяч культуры Беларускай ССР (1970).

Вітка Васіль (сапр. Крысько Цімох), нарадзіўся 16 мая 1911 года ў вёсцы Еўлічы ў сялянскай сям'і. Пасля сямігодкі паступіў у Слуцкую прафтэхшколу, якую скончыў у 1928 годзе і атрымаў спецыяльнасць слесара. Працаваў слесарам на Бабруйскім дрэваапрацоўчым камбінаце, у заводскай шматтыражцы, рэдакцыях газет «Камуніст», «Ударнік»,«Чырвоная змена», «Літаратура і мастацтва» і часопіса «Полымя рэвалюцыі».

У гады вайны працаваў у рэдакцыі газеты «Савецкая Беларусь», з 1942 года у аддзеле прапаганды і агітацыі ЦК КПБ быў рэдактарам масавых выданняў для акупіраваных раёнаў, супрацоўнічаў з папулярнымі сатырычнымі часопісамі «Партызанская дубінка», «Раздавім фашысцкую гадзіну».

3 дня ўтварэння часопіса «Беларусь» працаваў яго адказным сакратаром. У 1948 годзе стаў намеснікам рэдактара, а потым быў галоўным рэдактарам газеты «Літаратура і мастацтва». У 1957-1974 гг. - галоўны рэдактар часопіса «Вясёлка». Быў членам сцэнарна-рэдакцыйнай калегіі кінастудыі«Беларусьфільм».

Узнагароджаны ордэнамі Кастрычніцкай Рэвалюцыі, двума ордэнамі Працоўнага Чырвонага Сцяга, двума - «Знак Пашаны» і медалямі. Заслужаны дзеяч культуры Беларускай ССР (1970). У 1972 годзе за кнігі «Беларуская калыханка», «Казкі», «Чытанка-маляванка» быў адзначаны Дзяржаўнай прэміяй БССР, у 1978 годзе атрымаў Міжнародны ганаровы дыплом імя Х-К. Андэрсэна за кнігу «Казкі», і яго прозвішча было занесена ў спіс лепшых казачнікаў свету.

